
I I . Y M A El l ! ЛИ - Г.АЙЖИ 
1950 ҫулхи июлӗн 18-мӗшӗ 

Типографире, Пионерсен Тӗп Ҫуртӗнче, краеведени му-
зейӗнче, картинӑсен галерейинче пултӑмӑр. ПТҪ-че писа-
тельсемпе тӗл пулу пулса иртрӗ. Малтанах П.Хусанкай кӗрсе 
ларчӗ. Кӑтра ҫӳҫӗнчен анчах палласа илтӗм, пӗрре те унч-
чен курнӑ чухнехи пек туйӑнмарӗ. Экскурсантсем ӑҫтан-
ӑҫтан пулнине ыйтса пӗлсен (эпир Елчӗк, Советски вӑтам 
шкулӗсем), ҫӳҫне турапа якатса ларнӑ май, тӳрех хытӑ 
кӑшкӑрса ыйтрӗ: «Лисин ӑҫта?» — «Кунта!» — ответлерӗм 
эпӗ, малтах лараканскер. Манпа, ачасемпе калаҫрӗ, эпӗ мӗн 
ҫырни ҫинчен ыйтса пӗлчӗ. «Санӑн сӑввусем те манра, ҫыр-
ӑву та пур», — тет. Унтан ытти писательсем кӗчӗҫ. 

...Тӗл пулу пӗтсен писательсем тухса кайма тытӑнчӗҫ. П. 
Хусанкай экскурсовод манпа калаҫнине курса: «Лисин, мӗн 
каламалли пур сан, кала», — терӗ. Эпё ҫамрӑк авторсене 
пулӑшса пырас ӗҫ ҫителӗксӗрри ҫинчен каларӑм. Семен Ва
сильевича мана 1946 ҫулта ответ панӑшӑн чӗререн тав турӑм. 
Элкер савӑнса кайрӗ, кулса калаҫма пуҫларӗ... 

.„Тӗл пулу пӗтсен Талвирпа пӗрле Краснов И.-па иксӗмӗр 
Пичет ҫуртне кайрӑмӑр. 

«Ялав» редакцийӗнче Хусанкайпа Хури анчахчӗ. (Алка 
ҫук. Вӗсем Агаковпа иккӗшӗ Атӑл леш енне (Кувшинкӑна) 

канма кайнӑ-мӗн.) Хусанкай Хури 
сӑввисене тӗрӗслерӗ. Хӑй епле ҫыр-
ма тытӑнни ҫинчен каласа пачӗ. 
Малтан унпа пёр класра вёренекен 
аппӑшӗ сӑвӑсем ҫырнӑ. «Астӑ-
ватӑп, пирӗшти ҫинчен Лермонтов 
майлӑ ҫырнӑччӗ: 

Пирӗшти вӗҫсе пыратчӗ, 
Юрӑсем юрлатчӗ. 
Вӗҫрӗ-вӗҫрӗ те юрларӗ, 
Пурнӑҫа мухтарӗ. 
Эпӗ ҫав тери кӗвӗҫрӗм. Унтан 

хам ҫырма шутларӑм. Пӳрт умӗнче 
ларакан катка ӑшне кӗрсе лартӑм, 
ҫиелтен х у п л а р ӑ м та ҫырма 
тытӑнтӑм. «Ку пурнӑҫ — тёлӗк ҫеҫ, 
чӑн пурнӑҫ инҫетре, вӑл кайран тин 
килет», — тесе ҫырнӑччӗ. Эпӗ ун 
чухне 12-ре пулнӑ», — каласа пачӗ 
Петр Петрович. Унтан ман сӑвва 
вуласа тӗрӗслерӗ. «Долларпа» 
«тӑллӑр»-шӑн мухтаса лӑпкарӗ. 
Юлашки строфана ырларӗ. 

1950 ҫулхи ноябрей 15-мӗшӗ 
Парткабинета кӗрсен республи

ка хаҫачӗсем ҫинче Я.Г. Ухсайпа 
П . П . Х у с а н к а й п и с а т е л ь с е н е 
Халӑх поэчӗ ятне пани ҫинчен 
указ вуларӑм. Ҫавӑнтах П.П.Ху
санкай патне сӑвӑласа ҫыру яма 
шутларӑм. Ҫул ҫинче 1 куплет 
шутласа хутӑм. 24 сехет ҫитиччен 
8 куплет ҫыртӑм. 

1950 ҫулхи ноябрей 16-мӗшӗ 
Паян литература кружокӗн 

членӗсен ячӗпе П.П.Хусанкайпа 
Я.Г. Ухсай патне саламлӑ ҫыру-
сем ҫырса ятӑмӑр. Эпӗ хам Ху
санкай патне сӑввӑма ятӑм. 

1950 ҫулхи ноябрей 26-мёшӗ 
Унтан П.П.Хусанкайпа «Доми-

нона» кайса иксӗмӗр карточка 
ӳкерттертӗмӗр. Укҫа тӳлеттер-
мерӗ. «Пуйсан тӳлӗн», — тет. 

1950 ҫулхи ноябрей 27-мӗшӗ 
Ялкирпе иксӗмӗр Хусанкай ха-

тӗрлекен «Мир сборнике» валли 
пёр пакет сӑвӑсем парса 
хӑвартӑмӑр (Талвир урлӑ). 8-48 №-
лӗ телефонпа Хусанкайпа кала-
ҫрӑмӑр. Сыв пуллашрӑмӑр. 

1950 ҫулхи декабрей 12-мӗшӗ 
. . .П.П.Хусанкайран тахҫанах 

к ӗ т н ӗ ҫ ы р у ҫ и т р ӗ . И к ӗ сӑн 
ӳкерчӗк чиксе янӑ. Лайӑх ӳкнӗ, 
а н ч а х та эпӗ у н т а п и т е х те 
ҫамрӑк пек, пӗчӗк ача пек. Ху-
санкая ҫыру ҫыртӑм. «Анне те-
лейне» те ятӑм... 

1951 ҫулхи февралей 15-мӗшӗ 
Каҫпа Ш у п а ш к а р т а н «Мир 

сборнике» тухнине пӗлтерчӗҫ. «В 
сборнике напечатаны стихотворе
ния следующих авторов: народ
ных поэтов С.Эльгера, П.Хузангая 
и Я.Ухсая и поэтов: С.Шавлы, Н. 
Евстафьева, И.Малгая, М.Хури, 
Г.Лисина, П.Ялгира, Ал. Афана
сьева», — тесе вулать диктор. Эпё, 
сётел хушшинчен тухса, хумха-
нуллӑн итлесе тӑратӑп. Мён тери 
пысӑк савӑнӑҫ: манӑн терт — 
сборникре! Куншӑн эп пуринчен 
ытла юратнӑ Петр Петрович умё-
нче тивӗҫре. Эпё ҫак тивӗҫе ун 
умӗнче пурнӑҫлама тивӗҫ. Пурн-
ӑҫлӑп. 

1951 ҫулхи мартӑн 21-мӗшӗ 
«Литгазетӑра» литературӑпа 

искусство енӗпе Сталинла преми 
илнисен списокне пичетленӗ. Пи
тех те шел, Петр Петрович, «Евге
ний Онегина» тӑратнӑскер, списо-
ка кӗреймен. Маншӑн вал лауреат 
ятне илни хама чысланӑ пекех 
пулнӑ пулӗччӗ. Ун патне ҫитес 
•вӑхӑтрах пӗтӗм чунтан-чӗререн ҫыру 
ҫырса ямалла пулать-ха. 

1951 ҫулхи апрелён 11-мӗшӗ 
Ыран Хусанкай вечерне ирттер-

ме шутласа хутӑмӑр. Каҫпа хатӗр-
лентӗм. А.С.Семенов патне кӗрсе 
«Уяртсан» (Хусанкай) ил се тухрӑм. 
Ҫапла, вал Есенин хулиган хыҫ-
ҫӑн кайсан, нумай арпашмалла. 
Унчченхи Хусанкайпа хальхине 
танлаштарсан ҫывӑхне те пымасть 
хальхи Хусанкай — чи ҫирӗп, чи 
ӑслӑ, чи хастар, чи тӗрӗс, чи 
йӗркеллӗ ҫын! 

1951 ҫулхи июлӗн 30-мӗшё 
Кружок занятийӗ: «П.П.Хусан-

кай пурнӑҫӗпе творчестви, сӑвви-
сем». Пурнӑҫӗ ҫинчен Николайӑн 
доклад тумаллаччӗ, вӑл пулмарӗ. 
Вара хамах ирттерсе ятӑм. 

1951 ҫулхи августӑн 2-мӗшё 
Ирхине аппасем патӗнче Петр 

Петрович валли ҫыру ҫыртӑм, ятӑм 
сӑвӑсене: «Пӗр пучах», «Париж 
ачи», «Колхоз хӗрӗсен юрри», 
«Критик-активист», «Хикмета». 

1951 ҫулхи августӑн 13-мӗшӗ 
Кружок занятийӗ. B.C. Антонов 

та пулчӗ. 4 ачапа ирттертӗмӗр. 
Петр Петровичӑн «Тӑван ҫӗр-
шывӗ». 

1951 ҫулхи сентябрей 24-мӗшӗ 
...Кайран Пӗтӗм тӗнчери Мир 

совечӗ пилӗк аслӑ держава хуш-
шинче мире ҫирӗплетесси ҫинчен 
Чӗнсе калани айне алӑ пусатӑп. 
Петр Петровича — Республикӑри 
мире сыхлакансен Комитечӗн член-
не суйланӑскерне — аса илетӗп... 

1951 ҫулхи октябрей 12-мӗшӗ 
Паянхи кун маншӑн хаваслӑ та, 

кӑшт тӗтреллӗрех те. Петр Петро-
вичран ҫыру. Сӑвва юратнӑ пекрех 
туйӑнать. «Ч. К»-ре кӑларма шут-
лать. 

1951 ҫулхи декабрей 31-мӗшӗ 
...Литературӑра кӑштах ӑнӑҫу-

сем пур. Пӗрремӗш хут кӗнекере 
пичетленме тӗл килчӗ, пӗрремӗш 
хут литература, поэзи мӗнне тӗплӗ 
ӑнланса илтӗм, Петр Петровичпа 
тата та ҫывӑхлантӑмӑр. Ю. Сквор-
цовпа та пире ҫак ҫул паллаштарчӗ. 

1952 ҫулхи январей 15-мӗшӗ 
...Пысӑк савӑнӑҫ (телеех) — 

Петр Петровичран ҫыру. Питех те 
шухӑша ячӗ, хавхалантарса ӗҫлес 
кӑмӑла, шанчӑка хӗм хыптарчӗ. 
Умри перспектива ун канашӗсен 
ҫуттинче питех те уҫӑ курӑнса выр-
тать. Ун пек Улӑпсем малалла та 
пулӑшсан — утма, кӗрешме вӑй-
хал ҫуралсах пырать. 1953 ҫул... 
Вӑл мана Мускав патне ҫул уҫмал-
ла. Унччен — ӗҫ, кӗрешӳ, вӗренӳ. 

1952 ҫулхи майӑн 21-мӗшё 
Юлашки вӑхӑтра питӗ тунсӑх 

пусать. Петр Петровичран чылайран-
па ҫыру илменччӗ. Шалт аптраса, 

тунсӑхласа ҫитрӗм, хам ҫырас 
тенӗччӗ — паян — ҫыру! Ҫав тери 
пысӑк хаваслӑх кӳчӗ. «Эпӗ сана 
хамӑн корр.-сенчен чи шанчӑкли 
тесе шутлатӑп» тени питех те ҫӗк-
лерӗ, ҫав вӑхӑтрах нумай шухӑш 
кӳртрё пуҫа. Ку шанчӑка тӳрре 
кӑларма нумай ӗҫлемелле-ха! 

Май вӗҫӗнче чӑваш писателӗ-
сен I I I съезчӗ уҫӑлмалла. Мана 
чӗнтерес пек ҫырать. Иванов пал-
ӑкне уҫнӑ ҫӗрте вулама сӑвӑ ҫыр-
са килме хушать — «пӗрре Атӑл 
хумӗсем итлесе ӑнтан кайччӑр!» 

Петр Петрович ҫырӑвӗсем ҫин-
чен Всеволод Иванов Горький 
ҫырӑвӗсем пирки каланӑ сӑмах-
сене аса илес килет: 

«Хотелось бы описать впечат
ление от его писем. Но как это 
трудно! Помню ощущение ползу
щей по всему телу и смущеннос
ти. За его письмом всегда чувству

ешь озабоченное и вопросительное 
лицо, стремление тебе помочь и 
чувствуешь, что это не только 
стремление тебе помочь, но и ты, 
помогая самому себе, поможешь 
тем самым ему, этому неистово
му и ненасытному творцу. Чита
ешь письмо — и на сердце словно 
разгорается веселый и жаркий 
костер, при свете которого вокруг 
такая красота, которую почти 
нельзя описать: ее можно лишь 
почувствовать». 

1952 ҫулхи июнӗн 7-мӗшӗ 
Петр Петрович съездра, прези-

диумран мана курчё те кулса 
илчё. Вал сулахай енче (пиртен 
— сылтӑм енче) ларать, ҫутӑ тикёс 
мар ӳкет. Темшӗн вӑл мана, ҫутӑ 
куҫлӑскер, ҫутӑ ҫинче кӑвакрах, 
хулӑм пит-куҫлӑ курӑнса, Пастер
нак Бориса аса илтерчӗ. 


